
РИҴА САҚАНИАԤҲА
ААУ аԥсуа бызшәа акафедра арҵаҩы еиҳабы

АФОРМАНТ -ЛА АХЬЫӠҞА АНҴӘАМҬАҾЫ
(амыругатә(аинструменталтә) категориа аԥсуа бызшәаҿы)

«Аинструменталра (амыругатә ҵакы) аарԥшра неидкыланы аԥсшәаҿы 
ла иадуп» (Ломҭаҭиӡе 1988: 54). Ари акатегориа аграмматикаҿы ахьыӡҟа 
адагьы ишьҭырхуеит егьырҭ ажәаҳәа хәҭақәагьы.  Еиуеиԥшым аамҭақәа 
рзы, ахьыӡҟа ҭызҵаауаз, ма зусумҭақәа рҿы иазхьаԥшуаз аҭҵааҩцәа П.К. 
Услар, Т.Х. Ҳалбад, А.Н. Генко, К.С. Шьаҟрыл, Қь. В. Ломҭаҭиӡе, Р. К. Гәыблиа 
уҳәа ари азҵаараҿы ргәаанагарақәа еиқәшәоит.

Абызшәадырҩы П. К. Услар ла ахьыӡҟа амыругатә падеж аарԥшыгоуп 
ҳәа иԥхьаӡон (Услар 1887: 84). П.К. Услар иазнеишьа ицеиҩыршон Ан. Н. 
Генко (Генко 1998: 147), Д. И. Гулиа (Гулиа 1985:306), Т. Х. Халбад (Халбад 
1975: 148), Г.П. Сердиученко (Сердиученко 1947) рыҭҵаамҭақәа рҿы.

«Зҵаараны ианыҟало: зла иҟалазеи, зла иҟалада ҳәа аҭак аҟны ажәа 
ахьынҵәо, иара аформа ԥмыргаӡакәа, аҵыхәа иацлоит «ла». Ари иаҳнар-
боит ажәа падежла аҵыхәа шыԥҵәо» (Гулиа 1985: 306) иҩуеит Д. Гулиа 
«Иаазыркьаҿны аԥсшәа аорфографиа» захьӡу иусумҭа «Аԥынгылақәеи 
ашьҭынгылақәеи» ҳәа иалкаау аҩбатәи ахаҿы.

Аҵарауаҩ М.А. Кумахов ҿиеиԥш, академик Қ. Ломҭаҭиӡе ла ахымҩаԥ-
гашьа злаҟоу ала, ападежтә форма азышьҭыхӡом ҳәа азгәалҭон, ҳаԥхьаҟа 
падежҵас ишьақәгылар шауа мап ацәымкуа (Ломҭаҭиӡе 1988: 55).  
Амыру гатә (аинструменталтә) ҵакы аарԥшхоит асуффикс -ла ахьыӡҟа 
ашьаҭа ацҵарала. Абызшәаҭҵааҩы Гәыблиа Р.К. «К этимологии именных 
и глагольных основ в абхазском языке» захьӡу лусумҭаҿы аморфема ла 
аҵакқәа ируакны иаабоит – ла-алара-амч амазаара, аӷәӷәара (Гәыблиа 
2019 :277). Ари аҵакы – амыругатә (аинструменталтә) логикала иадҳәа-
лоуп ҳәа ҳахәаԥшуеит, иаҳҳәап: ҩыгала исҩит – аҩыга иамаз амчала 
(алшара ала) исҩит. Иҟалап, -ла, иахьа ас аарԥшышьа абызшәа армари-
ара азакәан иалҵшәахазар.

Ахьыӡҟаҿы, амыругатә (аинструменталтә) категориа аарԥшыга -ла гы-
лоуп ажәа анҵәамҭаҿы. Асуффикс -ла ахьыӡҟа анҵәамҭаҿы ишьҭнахыр 
алшоит аформаҟалара аморфема афункциа анаҩс, ажәахырҿиааратә 
функциагьы.

Ҳнапала излаҳарцәарызеи ҳабацәа рхәышҭаара (Шьынқәба 2017: 87)?!
Иамуит, сеиқәымшәеит насыԥла,
Сышықәсқәа ҽыбӷала имҩазгоит.
Ҭоуба зуит, амҩа санықәла,
Сахьнеиуа агәырӷьара назгоит (Шьынқәба 2017: 261).
Хыхь иаагоу аҿырԥштәқәа рҿы асуффикс -ла жәахырҿиааратәӡам, 

уи иҳанаҭо амыругатә ҵакы шьҭызхуа ажәаформа ауп. Усҟан, асуффикс 
-ла амыругатә ҵакы аазырԥшуа шьҭынгылахоит, изцыло ажәаҿы ирықә-
ныҟәоит, изшьашәалоу, ахаҿытә ԥынгылақәа зцыло ашьҭынгылақәа 

рҩы шьаԥҟарақәа1. Иаҳҳәап:
аҩыгазы // аҩыгала;
ашкол ахь // ашкол ала;
арҵаҩы лыҟнытә // арҵаҩы лыла…
Ҳарзааҭгылап арҭ аҭагылазаашьақәа хаз-хазы. 
Амыругатә (аинструменталтә) ҵакы аазырԥшуа асуффикс -ла зцыло 

ахьыӡҟа иацны иаҳԥылоит:
а) ахьыӡҟа азаҵә хыԥхьаӡараҿы иангылоу: 
Сасрыҟәа иыхҿеи хәымпалла иыҭәыз иыхҭреи аашьҭԥаа иҟәынҵаны, 

иҽы Нардыиа афырҳәа дыҩҽыжәланы дынарышьҭалт (Беигәаа 2021: 260). 
Урҭ зегьы бџьарла еиқәшәамызт, насгьы ҩымз раахыс иҟьо абна иахьылаз 
рымаҭәақәа цҟьа ицеит, ршьаҵақәа рышьхӡааит (Џьениа 2012: 28).

б) ахьыӡҟа абжьыҟақәа а ма ы рыла инҵәозар:
– Ҳаит, рацәа маанала усиааит, уаргьы саргьханда! – ҳәа дхәааит адау 

(Аншба, Зыхуба, Салаҟаиа 1970: 19). – Сҽыжәланы сшыхәмаруаз сҽы дасит 
иҟамчала (Лакрба 2013: 34).

Амыругатә (аинструменталтә) ҵакы аазырԥшуа асуффикс -ла зцыло 
ахьыӡҟа иацрыганы иаҳԥылоит:

а) ажәлақәеи ахьӡқәеи ианрышьҭанеиуа:
Рафида лыҷкәын заҵә Алиас ила лгәы дуун2. Џьынџьалԥҳа лыла еилкаа-

хеит аусқәа зеиԥшраз.
б) ахьыӡҟа арацәа хыԥхьаӡараҿы игылазар:
Даҽа ҩ-мышәҳәыск ршьапқәа лбааҳәҳәо апианино ахы илзықәтәан, 

рсаркьатә блақәа рыла дахьгәаҟуаз илыхәаԥшуа (Занҭариа 2013: 41). 
Иаби иани Аҟәа ашьхақәа рыла илбаауа ар ирылоуп… (Лагәлаа 2019: 24).

Иазгәаҭатәуп, арацәа рыԥхьаӡараҿы игылоу ахьыӡҟа, ахаҭашьатә 
ҟаз шьарба анашьҭанеиуа, ахаҿырбагатә префикс зцу ашьҭынгыла рыла 
ҳаҩуеит ахаҭашьатә ҟазшьарба анаҩс. Иаҳҳәап: Дааҭгылан ишьа-
пы ӷәӷәақәа рыла ихәоит, ихәоит, ихәоит… Уажәшьҭа аҩыз газго хыхь 
ихалт… (Гогәуа 2007: 20).

Амыругатә (аинструменталтә) ҵакы аазырԥшуа асуффикс -ла, ажәа 
иацҵаны ианааҩуа, изцыло ахьыӡҟа азеиԥш форма арбага а ацыршәо-
ит, ашьаҭа иатәымзар. Иаҳҳәап: Шьоук маланыҟәала иаҩҟьон, шьоук 
машьынала, шьоукых Аҟәантәи арахь ирыман иаауан зеиуахк уҭаху, ау-
аҩы маҭәа инаркны аҩнымаҭәа аҟынӡа (Лагәлаа 2019: 23). 

…Акәтаӷь ануҵо, уара ҿыла иуҵалааит,
Уԥацәа анхыухуа зқәала ихухлааит! – 
Абас дақәшәиит ауарбажә Сасрыҟәа (Аншба, Зыхуба, Салаҟаиа 1970: 41).
Ахьыӡҟа ашьҭынгыла -ла анацло ажәа алагамҭаҿы ашьаҭа иатәу а гы-

лазар, иацыршәаӡом. Иаҳҳәап:

1 Ари аусумҭаҿы аҩышьаԥҟарақәа рхыҵхырҭас иаагоуп «Аԥсуа бызшәа 
аҩышьаԥҟарақәа» /Ирҽеиу, ихарҭәаау аԥшьбатәи аҭыжьра. АИ. Аҟәа: Акьыԥхь ҩны, 
2019 ш. 216 даҟьа (ад. 119-120).

2 Ари аҿырԥштәи анаҩс аҿырԥштәқәа ахьынҵәо архәақәа ирҭакны иахьынтәааго 
ахьарбам аҳәоуқәа – автор аԥҟара иақәшәартә еиԥш еиқәлыршәақәаз роуп.

Иабацәа рдамрақәа 
ихьчон иццышәу аҳәала,
Хаҵаҵас даԥылон аԥсра (Лашәриа 1976: 191).
Хьыӡҟак аҿы аиагаратә ҵаки  асуффикс -ла ала иаарԥшу аинструмен-

талтә ҵаки рҽырзеилагӡаӡом1. 
Амыругатә (аинструменталтә) ҵакы аазырԥшуа асуффикс -ла рыц-

лоит(рышьҭанеиуеит):
а) еилкаау аформаҿы игылоу ахьыӡҟақәа:
Абри аҩыгала илыҩуа еиҳа сгәы иақәшәоит.  Абарҭ аҵлақәа рыла ҳаԥ-

сы ҭоуп амра аншуа, ашәшьыра бзиахә ҳарҭоит.
б) еилкаам аформаҿы игылоу ахьыӡҟақәа:
Иманшәалан исымԥыхьашәаз лабак ала исыршәеит ала. 
в) адхаларатә формаҿы игылоу ахьыӡҟақәа:
Сыбла ҭысхит са снапала,
Шьҭа сдунеи лашьцеит (Шьынқуба 1967: 287).
г) ахьыӡҟатә жәеиҭаҳәақәа, ахьыӡтә редупликатқәа (аҩбатәи 

ахәҭаҿы):
Зны агәы ҭаҳауа, зны агәы хало,
Зны иҳәыҭхәыҭуа, зны абжьы еиҵых,
Даҟьа-даҟьала, цәаҳәа-цәаҳәала,
Амшын иаҩуеит са сҭоурых!.. (Амаршьан 2016: 57).
гь) ахьыӡҟатә жәеиҭаҳәақәа, ахьыӡтә редупликатқәа (аҩ-хәҭакгьы 

рҿы):
Жәҩанла-жәҩанла нас ухалан,
Адунеи уахыкәша уҭалан… (Аџьба 2011: 315).
Ӡысаамҭан, хәаҷа-маҷала иҭәын ааҵра-мыҵрақәа. Сиҭ маҭәа-ҩыҭәа-

ла деиқәдыршәеит.
гә) акомпозитқәа (ахьыӡҟа+аҟазшьарба), ара асуффикс -ла ацлоит 

аҟазшьарбатә хәҭа:
Дад, исҭахуп ашьха снааларц,
Ҳауа цқьала счарц,
Сыӡарақәа сыма схаларц,
Нас убра исыхьчарц (Шьынқуба 1967: 284).
Асуффикс (а)ла абзоурала амыругатә (аинструменталтә) ҵакы аазы-

рԥшуа ахьыӡҟақәа ирыцлар рылшоит:
а) аидҳәалагақәа:
-и: Иҩашьомызт, ианлааҵәҟьаз, ҭеиҭыԥшлеи планлеи лыԥҳацәа 

дышрыҵамхоз (Гогәуа 2007: 44). Саид шәҟәылеи, ҩыгалеи, қьаадлеи иҽе-
иқәыршәаны днеит.

-гьы: Ҵаралагьы, хшыҩлагьы, маллагьы, шьҭралагьы аӡә ишьҭахь 
дургыло дыҟам Ҳазараҭ.

б)ахәҭаҷқәа:
  -гьы: Иара дышраҭәарымшьоз, ҳаирпланлагьы дааит. 

1 Ахьыӡҟаҿы еилаӡоит аиагаратә ҵаки асуффикс –га ала иаарԥшу амыругатә 
ҵаки: аҩра-аҩыга-ҩыгас. 

-ҵәҟьа: Аибашьра еилгар, амаҵурҭа иагьараан аргылара ҳахьӡап иҳәан, 
имуит, иара инапалаҵәҟьа деихсит (Лагәлаа 2019: 43). 

Амыругатә (аинструменталтә) ҵакы аазырԥшуа асуффикс -ла аԥсуа 
бызшәаҿы иаҳԥылоит аҟаҵарбаҿгьы, иаҳҳәап: абласаркьақәа сала-
рыԥхьоит, амаланыҟәа салааит, аҩыга салаҩит, аԥара иалаасхәеит…

«…-ла аҟаҵарбаҿы иаарԥшызар, усҟан ахьыӡ аҟны уи ацҵара аҭахӡам – 
ари уазхәыцыртә иҟоуп» (Ломҭаҭиӡе 1988: 54):

хаҳәла ихыскааит – ахаҳә иалахыскааит; 
саанла иҭызгеит – асаан иалаҭызгеит;
ачарыц ала акәҷар сааӡеит – акәҷар ачарыц иаласааӡеит.
«Аҟаҵарбаҿы -ла ацхыраарала иаарԥшу аинструменталра акатегориа, 

ҳәара аҭахӡам, падежс иаҳзыԥхьаӡаӡом. Аԥсшәа иамоуп аинструмен-
талтә категориа, уи еиԥшны ирымоуп ахьыӡгьы аҟаҵарбагьы. Иамуӡо-
зар, аҟаҵарба уи аформала иаҳагьы иадҳәалоуп ахьӡ аасҭа. Уи макьана 
инагӡаны ахьӡ иаламҵәац, ападеж форма ҟанаҵартә еиԥш. Иазгәаҭазар 
ҟалоит, «ҭелла», «саанла», «мпылла» рҩызцәа аформақәа «аҭел ала», 
«асаан ала», «ампыл ала» ирпаралельны, ма уи рыԥсахуа рыҟазаара, 
ападеж формахь аиасраз ԥхьаҟа шьаҿоуп ҳәа иԥ́хьаӡатәу» (Ломҭаҭиӡе 
1988: 55) лыҩуеит аҵарауаҩ, кавказҭҵааҩы аҩажәатәи ашәышықәса 
аҩбатәи азбжазы. Иахьа, ҩажәиактәи ашәышықәсазгьы ари аҭагылаза-
ашьа ԥсахра амаӡам.

Аԥсуа бызшәаҿы аинструменталтә ҵакы – асуффикс -ла иаанарԥшуа 
иашьашәалоу, аарԥшхар ҟалоит:

ажәеидҳәала (ажәеицааира) «схы иасырхәеит» ала. Иаҳҳәап:
ҽагала срашәеит – арашәаразы схы иасырхәеит аҽага;
ҳаирпланла сааит – ааразы схы иасырхәеит аҳаирплан;
ахчы бамбала исырҭәит – ахчы арҭәразы схы иасырхәеит абамба;
ҟамала иааихырссаны икаиԥсеит – аихырссаразы ихы иаирхәеит 

аҟама…
Аԥсуа бызшәаҿы имаҷымкәа иаҳԥылоит аинструменталтә ҵакы аф-

фикс -га ала ианаарԥшу (Габуниа 1971: 6; Арсҭаа, Конџьариа 2018: 287-
289): ажыга, ачалтга, ацәаӷәага… 

Иаҳҳәап: - Иуҿҟьозеи,  уанаџьалбеит, аҳаԥшьаӡәӡәага уфазшәа… - 
ашырҳәа дивҵны дҩагылт (Гогәуа 2007: 43).

Амыругатә (аинструменталтә) категориа аарԥшыга суффикс -ла зцу 
ахьыӡҟа аҳәоу аҿы синтаксисла харҭәаагахоит: Масар гәарала ихьчоуп 
уи амӡырха (Гогәуа 2007: 16). Исымаз сышәҟәала исҵеит аажәеинраала.

Аҳәоу акоммуникативтә еиҿкаараҿы, амыругатә (аинструменталтә) 
ҵакы аазырԥшуа -ла зцу ахьыӡҟақәа иарбан хәҭоу (атемаҿы акәу аре-
маҿы акәу) аилыргаразы иҳацхраар алшоит ацхыраагӡатә ҟаҵараба 
«акәзаара» (Арсҭаа 2021 :173). Иаҳҳәап:

Шьалашьынла ҿыц сахысуан,
Ҩаԥхьа ишыҟаз еицәахон (Аџьба 2011: 360). –
Шьалашьынла ауп ҿыц сшахысуаз,
Ҩаԥхьа ишыҟаз еицәахон. – Иааҳгаз аҿырԥштәы аҿы еиԥш, агәаҭара 



190

иахҳажьуа ажәа иацааиуазар ацхыраагӡатә ҟаҵараба «акәзаара» – уи 
злоу арема ахәҭа акәхоит.

  Ажәа анҵәамҭаҿы асуффикс -ла ажәахырҿиааратә формантны 
иаҳԥылоит:

а) аиуаратә ҵакы зныԥшуа ахьыӡтә ҟаларақәа рҿы (Габуниа 1971: 7; 
Гәыблиа 2019: 278; Гублиа 2013: 234, 241, 242): ажәла, агәыла, агәыла- 
азла, ацала/аицала, амаҳәыла, аахла;

б) «… акласстә аҭагылазаашьатә-еизыҟазаашьатә «…» аилкаарақәа аа-
зырԥшуа аффикс цхыраагӡақәа иеизааигәоу, иеигәыцхәу аилкаарақәеи 
амаҭәарқәеи, нас урҭ рҳәаақәҵареи егьырҭ еиуеиԥшым рҟазшьақәеи 
рырҿиаразы гәыԥ-гәыԥла рҽеидкыланы, иара убри иахьыԥшны систе-
мак аҳасабала иҿиоит ажәа ҿыцқәагьы» (Конџьариа 2018:59): аӡыла, 
ацыла, ахьӡыла. 

в) ахаҭашьатә ҟазшьарбақәа рҿы: азла1 (1: 419), ашла, аҟьала (1: 591), 
аидчаԥала (1: 86) аидырҷабла (1: 88), аинаала (1: 137), аканҵла (1: 484), 
акаҳабӷала (1: 490), аԥсала /аԥсыла (2: 62), атазыла (2: 174), ачала (2: 514).

Хыхь еиқәыԥхьаӡоу ахаҭашьатә ҟазшьарбақәа рахьтә иаҳҳәап, «аԥ-
сыла» азы аҵарауаҩ Гәыблиа Р.К. илыҩуеит: «жирный, упитанный». Рас-
падается на пс «душа», «дух» и ла, соотносящийся с масдарной формой 
статического глагола алазаара, алара «находиться, содержаться в чем-
то» (Гәыблиа 2013: 165).

«Ахьыӡҟеи ахьыӡҟеи еилаланы асуффикс -ла анрыцлалак аҟазшьар-
бақәа ҳарҭоит» (Саманба 2020:57):

ахьыԥшшәыла, ашьацԥшшәыла, ажәҩангәыԥшшәыла…
Иаҳҳәап: Шьасиа ашифонер ашә аалыртын, лыҵкы жәҩангәыԥшшәыла 

ааҭылган, илшәылҵеит (Гогәуа 2007: 40).
г) аҟаҵарбаҿы амодалтә аффикс аҳасабала (Услар П. К., Диумезиль Ж., 

Кьылба Е. Қь., Гәыблиа Р. К., Чрыгба В. А., Ҷкадуа Л. П., Аҩӡба З. Х.):
– Угәы ахмыршәакәа уцала! – Бааила, уаҳа исымада, бара банызбо сгәы 

схашҭуеит.
Аҟаҵарбаҿы иуԥыло аффикс -ла аԥсуа-абаза бызшәақәа рҿы инарҭ-

бааны дазааҭгылоит аҵарауаҩ З.  Х. Аҩӡба иҭҵаамҭа «Модальные аф-
фиксы в глаголе абхазского языка» аҿы. Иазгәаҭатәуп, аҵарауаҩ имоно-
графиаҿы дышрызхьаԥшуа дызлацәажәоз азҵаарақәа иара иаԥхьа иҭы-
зҵаахьаз (Услар П. К., Диумезиль Ж., Генко А. Н, Сердиученко Г. П. Ҷка-
дуа Л. П.)  русумҭақәа. Аматериал анализ азурала З. Х. Аҩӡба илшоит 
урҭ (Диумезиль Ж., Генко А. Н., Сердиученко Г. П.) рыгха-ԥхақәак (иаар-
го атеориеи аматериали анеиқәымшәо) ралкаара (Аҩӡба 2017: 49-50). 
Иаҳҳәап, Ж.  Диумезиль иусумҭаҿы иааиго аҿырԥштәы сы-ҵа-л-уеит 
«я лезу в…», сыла-л-уеит «я вхожу в…» арҿиара аиҭаҟалара аарԥшра 

1 Абзац аҿы иаагоу ахаҭашьатә ҟазшьарбақәа аагоуп абарҭ ажәарқәа рҟынтә: 
Шьаҟрыл, Конџьариа 1986: Шьаҟрыл Ҟ. С., Конџьариа В.  Ҳ. Аԥсуа бызшәа ажәар. 
Актәи атом: А-О. Аҟәа. 1986. 496 даҟьа.

 Шьаҟрыл, Конџьариа, Ҷкадуа 1987: К. С. Шьаҟрыл, В. Ҳ. Конџьариа, Л. П. Ҷкадуа.  
Аԥсуа бызшәа ажәар. Аҩбатәи атом: П-Џь. Аҟәа. 1987. 544 даҟьа.

афункциа адҳәалара, ма Ан. Генко иҭҵаамҭаҿы -ла аҟазаара аазырԥшуа 
аҟаҵарбақәа ирыцлар рылшоит ҳәа ахьаабо (Генко 1955: 138-139).  Ҳара 
ҳусумҭаҿы арҭ азҵаарақәа рызнеишьазы аҵарауаҩ З. Аҩӡба игәаанага-
ра ҳадгылоит.

«Аффикс -ла представлен во всех абхазско-абазинских диалектах – 
абжуйском, бзыбском, ашхарском и тапантском. В указанных диалектах 
используется в глаголе главным образом для выражения действия по-
вторяющегося неоднократно. В определенных употреблениях, может 
передавать значение дюративности, начинательности; в зависимости от 
контекста предложения выражает оттенки в значении «обычно, всегда», 
«иногда», «часто»» (Аҩӡба 2017: 56). 

гь) ашьҭынгыла (а) ла //ахьала ахьыӡҟа, аҟазшьарба, ацынгыла ианры-
цло иаанарԥшыр алшоит арҿиара  ахырхарҭа афункциа (Хагба 1987: 8): 
адәахьала ирҩычеит, аҩныҵҟала иршәит, хыхь ала дааит,  

гь) ацынгылақәа рҿы (Арсҭаа Ш.Ҟ., Ҷкадуа Л.П., Чрыгба В.А.):
Ҽынла аҵх сатәуп (Ҳаџьымԥҳа 1999: 19).
гә) ацынгылатә редупликатқәа рҿы:
Дауҭ аарла-аарла ишьапқәа еихигон.
ӷ) асинекдохақәа рҿы (Ҭаниа 2021:125): ԥаҵақьала, ахабжьаҟьала…
«Ажәахырҿиаареи аформахырҿиаареи рыбжьара ибжьагылоуп, 

амыругатә падеж ҳәа Услар дзышьҭаз, асуффикс ла ала ишьақәгылоу 
ажәақәа» (Конџьариа 2018: 56), ажәа лагалақәа аҳәоу лагалақәа (Арсҭаа 
2021: 54): Ажәакала, ақыҭангьы францыз ҵасла имш еихишьалеит аҭауад 
(Занҭариа 2013: 38). Ажәакала ҳазҿыз аус акгьы алымҵит. Абасала, дана-
аҵәҟьазгьы гәҭакыс имаз – ажәлар еизганы рацәажәара – ицамҭаз ауп 
ианынаигӡа (Занҭариа 2013: 40). Уи алараҩашьатәым ахьыӡҟа «ажәак» 
ашьҭынгыла «ала» анацло: Ажәак ала даиааит еисоз рахьтә аӡәы. Араҟа 
«ажәак ала» ажәаформоуп. Адырқәа изларҳәо ала, аԥхьа ихәыцтәуп, нас 
иҳәатәуп! Ишызбо ала, ирласны шәзеилгом.

«Абарҭқәа рнаҩс дырҩегьых «л» даҽакы иазкны иахьыҟоу ыҟоуп, 
уысҟан ажәа иашьаҭаны игылоит, ажәа ахьалаго аҿы игылоит, ажәа 
ахьынҵәо акәымкәа…» (Гәлиа 1985: 307).: алада, алаӷьа, лбаа, алагыла-
ра, алаԥалара, алалара, алхра, алашара, алашыҩкра, алаҵа… Хыхь иаагоу 
аҿырԥштәқәеи, урҭ ирышьашәалои рҿы «ла» ажәа  иашьаҭоуп, иаанарԥ-
шуеит алаҟәра, ҳазлагылоу, ҳазҭагылоу, апроцессқәа уҳәа аҵакқәа. Алек-
семақәа «ала»́ «ал́а», «алаба» рҿы аформант «ла» ажәа иашьагәыҭуп.  
Иаҳҳәап, абызшәадырҩы А. Џь. Хьециа иҭҵаамҭақәа руак аҿы ҳаԥхьо-
ит: «Алексема «алаба», еилоу ажәоуп, ишьақәгылоуп ҩ-шьагәыҭк рыла 
а+ла+ба ҳәа. Аетимологиа аганахьала аинтерес зҵоу ажәоуп. Араҟа 
а- азеиԥш рбага аффикс ауп» (Хьециа 2013:140). Ашьагәыҭ -ла- адыг 
бызшәадырҩы А.И. Абдоков ажәа «ала//ла» «собака» аҵакы ныҟәнаго-
ит ҳәа иԥхьаӡон (Абдоков 1973: 40). Аԥсуа ҵарауаҩ А.Џь Хьециа, (ҳара 
ҳгәаанагарагьы ус иҟоуп) уи, дақәшаҳаҭмызт. Уи, «акомпонент «ла» 
амыругатә аффиксуп» (Хьециа 2013:140) ҳәа дахәаԥшуан. Игәаанагара 
шьақәзырӷәӷәо ажәақәаны иааигон: ««алыкь», «алакь», «алады», «алаҩры//
алыӷәра», «алаҵа», «алыкә», «алыхәҭа», «алашәа», «аларгыла», «алымҳа», 
«алыхәҭа»» (Хьециа 2013: 141).

